
«Төңкерілген сынып» ағылшын тілінде «Flipped classroom», «Inverted classroom» немесе 

«flip» деп кездесетін, қарапайым тілмен айтқанда үйде жаңа тақырыпты оқу, ал сыныпта үй 

жұмысын жасау. Оқушылар жаңа тақырыпты үйде алдын ала дайындалған видеосабақты көріп 

келеді, ал сыныпта сол көрген тақырыптарын мұғаліммен бірге бекітеді және практикалық 

тұрғыда қолданады. 

«Төңкерілген сынып» әдісінің шығу тарихы әр түрлі, бірақ зерттеушілердің көпшілігі 

Колорадо штатының химия пәнінің мұғалімдері Джонатан Бергманн мен Аарон Сэмс деп 

жазады. Олар 2006 жылы бейне жазбаға жазылған дәрістерді сабаққа қатыса алмаған 

оқушыларға қолдана бастады[1]. Уақыт өте келе олар барлық оқушылардың түсірілген видео 

сабақтарды үйде көріп, сыныпта оқушылар бірлесе практикалық сабақты орындағанын жөн 

көрді. 

Оқушылар тақырыпты сабақ барысында толық түсінемін деп ойлайды, бірақ іс жүзінде 

түсінбейді[2]. Америкадағы жеке сауалнама бойынша, студенттердің үй жұмысын жасауда 

50%-дан астамы күйзеліске ұшырағанын, 25% -ы үй тапсырмасы стресстің ең үлкен көзі 

екенін, ал жасөспірімдер оқу уақытының үштен бір бөлігін стресстен, алаңдаушылықтан 

немесе тығырықтан өткізгенін айтады. 

Зерттеушілер «Төңкерілген сынып» әдісінің мықты жақтарын келтірген, оның ішінде 

сабақ уақытын тиімді пайдалану[3], оқушылардың белсенді оқу мүмкіндіктері[4], оқушы мен 

мұғалім арасындағы жеке қарым-қатынас[5] және оқушылардың оқуға жауапкершілігі[6]. Бұл 

ерекшеліктердің әрқайсысы оқушылардың білім алуына әсер етеді және нақты іске 

асырылуына байланысты жоғары немесе орташа түрде болуы мүмкін. 

Төңкерілген сынып - бұл оқу үшін жауапкершілікті мұғалімнен оқушылардың өздеріне 

беру. Осы үлгіні пайдаланатын отандық және шетелдік сарапшылар атап өткендей, 

студенттер, әдетте, анағұрлым белсенді рөл атқарады және өз білімі үшін үлкен жауапкершілік 

алады. Бұл жағдайда мұғалім оларға қолдау көрсетіп, нақты нұсқаулар беріп отырады. 

